
ᑐᓴᒐᒃᓴᓕᕆᔨᒃᑯᓐᓄᑦ ᓴᖅᑭᑕᖅ 
 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᖏᖃᑎᒌᒃᐳᑦ ᐱᓪᓗᐊᑕᐅᓂᖏᓐᓂᒃ ᓯᕗᓪᓕᐅᑎᔭᐅᓂᐊᖅᑐᓂᒃ 
ᑐᒡᓕᐊᓂ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᓄᑦ 

 
ᐃᖃᓗᐃᑦ, ᓄᓇᕗᑦ  (ᓯᑎᐱᕆ 27, 2004) �ᓄᓇᕗᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ 
ᐱᔭᕇᕐᓯᓚᐅᖅᐳᑦ ᓯᕗᓪᓕᖅᐹᒥ ᕿᒪᕉᑎᓯᒪᓪᓗᑎᒃ ᑲᑎᒪᓂᕆᔭᖏᓐᓂᒃ ᑐᒡᓕᐊᓂ 
ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᖏᕐᓯᓯᒪᓪᓗᑎᒃ ᐱᓇᓱᐊᕈᒪᓪᓗᑎᒃ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ ᐊᒻᒪᓗ ᓴᓐᖓᒃᑎᑦᑎᕚᓪᓕᕈᒪᓪᓗᑎᒃ ᐃᓄᐃᑦ 
ᐃᓕᖅᑯᓯᖏᑕ ᑐᓐᖓᕕᖏᓐᓂᒃ ᐊᒻᒪ ᐱᐅᓯᒋᐊᖅᑎᑦᑎᕙᓪᓕᐊᖏᓐᓇᕈᒪᓪᓗᑎᒃ 
ᐃᓕᓐᓂᐊᕐᓂᓕᕆᓂᕐᒥᒃ, ᐃᒡᓗᓕᕆᓂᕐᒥᒃ ᐊᒻᒪ ᐋᓐᓂᐊᖃᕐᓇᖏᑦᑐᓕᕆᓂᒃᒥᒃ ᑖᒃᑯᐊ 
ᐱᓪᓗᐊᑕᕆᔭᐅᓪᓗᑎᒃ ᓯᕗᓪᓕᐅᑎᔭᐅᔪᒪᔪᑦ ᒐᕙᒪᒃᑯᑦ ᓂᕈᐊᖅᑕᐅᓯᒪᓂᖓᑦ 
ᐃᓱᓕᓚᐅᖏᓐᓂᖓᓂ. 
 
ᐱᖓᓱᓄᑦ ᐅᓪᓗᓄᑦ ᕿᒪᕉᑎᓯᒪᓪᓗᑎᒃ ᑲᑎᒪᓂᖃᓚᐅᖅᑐᑦ ᐊᕐᕕᐊᓂ ᐊᒻᒪ ᐊᑐᓂ 
ᒪᓕᒐᓕᐅᖅᑎᐅᔪᑦ ᐅᖃᓪᓚᒡᕕᒃᓴᖃᖅᑎᑕᐅᓚᐅᖅᑐᑦ ᑕᐅᑐᓐᖑᐊᖅᑕᖏᓐᓂᒃ ᓄᓇᕗᑦ 
ᓯᕗᓂᒃᓴᕆᓂᐊᖅᑕᖓᓄᑦ ᓯᕗᕐᖓᒍᑦ ᑲᒥᓴᓇᐅᑉ ᐅᖃᐅᓯᕐᖓᐅᑎᖏᑦ ᐅᖃᐅᓯᕆᓚᐅᖏᓐᓂᖏᓐᓂ 
ᓄᕕᐱᕆᒥ, ᒪᓕᒐᓕᐅᖅᑎᑦ ᑐᒡᓕᐊᓂ ᓂᕈᐊᖅᑕᐅᓯᒪᔪᑦ ᑲᑎᒪᕐᔪᐊᓕᖅᐸᑕ. 
 
�ᑲᑎᒪᓂᐅᔪᖅ ᐊᑑᑎᖃᑦᑎᐊᓚᐅᖅᑐᖅ ᐃᓘᓐᓇᖏᓐᓄᑦ ᒥᓂᔅᑕᐅᔪᓄᑦ ᓈᓚᒍᓐᓇᓚᐅᕐᒪᑕ 
ᐃᓱᒪᒋᔭᐅᔪᓂᒃ ᒪᓕᒐᓕᐅᖅᑎᐅᖃᑎᖏᓐᓄᑦ�, ᑕᐃᒪᓐᓇ ᐅᖃᓚᐅᖅᑐᖅ ᓯᕗᓕᖅᑎ ᐸᐅᓪ ᐅᑲᓕᖅ.  
�ᖁᕕᐊᓱᑦᑎᐊᓚᐅᖅᑐᖓ ᐃᓱᒪᒋᔭᕗᑦ ᒐᕙᒪᒃᑯᑦ ᓇᒧᓐᖓᐅᔭᕆᐊᖃᕐᒪᖔᑕ ᐊᕐᕌᒍᓄᑦ ᐊᒡᒋᖅᑐᓄᑦ 
ᑲᔪᓯᓂᖃᑦᑎᐊᓚᐅᕐᒪᑦ.� 
 
ᕿᒪᕉᑎᓯᒪᓪᓗᑎᒃ ᑲᑎᒪᓂᖓᑦ ᐱᕕᒃᓴᖃᕐᕕᐅᓚᐅᕐᒥᔪᖅ ᒪᓕᒐᓕᐅᖅᑎᑦ ᑐᑭᓯᑎᒋᐊᖅᑕᐅᓪᓗᑎᒃ 
ᒐᕙᒪᒃᑯᑦ ᑮᓇᐅᔭᖁᑎᖏᑦ ᖃᓄᐃᓕᖓᓕᕐᒪᖔᑕ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ.  
ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ ᓕᐅᓇ ᐊᒡᓘᒃᑲᖅ ᐃᒪᓐᓇ ᐅᖃᓚᐅᖅᑐᖅ, �ᓄᓇᕗᒥᐅᑦ 
ᑲᔪᓯᓂᖃᑦᑎᐊᓚᐅᖅᑐᑦ ᐊᖏᖃᑎᒌᒐᓱᐊᕐᓂᕆᔭᖓᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᑮᓇᐅᔭᖅᑖᒃᑲᓐᓂᕋᓱᐊᖅᑎᓪᓗᒋᑦ ᑐᓂᔭᐅᓚᐅᕐᒪᑕ ᑮᓇᐅᔭᓂᒃ ᑭᓐᖒᒪᓪᓚᕆᒃᑕᑦᑎᓐᓂᒃ 
ᑕᖅᑭᑦᑎᓐᓂ ᑲᑎᒪᓂᖃᖅᑎᓪᓗᒋᑦ ᒥᓂᔅᑕᐅᖃᑎᒌᑦ,  ᑲᔪᓯᑎᑦᑎᔭᕆᐊᖃᕋᑦᑕ ᐊᒡᓱᕈᕐᓗᑕ 

ᐃᓅᓇᓱᒋᐊᖃᕋᑦᑕ ᑮᓇᐅᔭᐃᑦ ᑐᓂᔭᐅᓯᒪᔪᑦ ᐅᖓᑖᓄᖏᓪᓗᒋᑦ.  ᐅᓄᖅᑐᒻᒪᕆᖕᓂᒃ 
ᐊᒡᓱᕉᓴᒍᑎᖃᕋᑦᑕ, ᐊᒪᓗ ᐊᑕᖏᕐᖢᑎᒃ ᑮᓇᐅᔭᐃᑦ ᐊᑑᑎᖃᑦᑎᐊᕐᖢᑎᒃ ᐊᑑᑎᖃᑦᑎᐊᕐᖢᑎᒃ. 
 
ᒥᓂᔅᑕ ᐊᒡᓘᒃᑲᖅ ᑐᓴᖅᑎᑦᑎᓛᖅᑐᖅ ᒐᕙᒪᒃᑯᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐊᖑᓐᓂᐊᓂ 
ᓄᕕᐱᕆᒥ, ᐊᒻᒪ ᐊᑕᐅᑦᑎᒃᑯᑦ ᓴᖅᑭᑦᑎᓗᓂ 2005-06-ᒥ ᐊᑭᑐᔪᖅᑐᕈᑎᒃᓴᓄᑦ 
ᒥᒃᓴᐅᐃᓴᒃᑕᐅᓯᒪᔪᓂᒃ. 
 
ᒪᓕᒐᓕᐅᖅᑎᑦ ᐅᖃᐅᓯᖃᓚᐅᖅᑐᑦ ᐃᓗᓕᖃᐅᖅᑐᓂᒃ ᓇᓖᕌᕈᑎᒃᓴᐅᔪᓂᒃ ᓇᐅᒃᑯᑦ 
ᐊᐅᓪᓗᔾᔨᓂᖅᓴᐅᔪᓐᓇᕐᒪᖔᑕ ᒐᕙᒪᒃᑯᑦ ᑮᓇᐅᔭᖁᑎᖏᓐᓄᑦ ᓂᕈᐊᖅᑕᐅᓯᒪᓂᖏᓐᓂ.  
ᐊᖏᖃᑎᒌᓚᐅᖅᑐᑦ ᓄᑖᓂᒃ ᓇᓗᓇᐃᕐᓯᓯᒪᓪᓗᑎᒃ ᓄᓇᓕᖕᓂ ᐊᒻᒪᓗ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ, ᐃᓄᐃᑦ ᐃᓕᖅᑯᓯᖓᑦ 
ᓴᓐᖓᒃᑎᑕᐅᒃᑲᓐᓂᕐᓗᓂ ᑐᓐᖓᕕᒋᔭᐅᓗᓂ ᐃᓄᐃᑦ ᐱᐅᓯᖏᑕ ᐃᓕᖅᑯᓯᖏ, ᑕᐃᒪᓐᓇ 
ᐃᑲᔪᖃᑎᒌᒃᑎᑕᐅᔪᓐᓇᕐᒪᑕ ᑲᔪᓯᔪᓄᑦ ᐊᐅᓪᓚᔾᔭᒃᑕᐅᒋᐊᖅᐸᒃᑐᓄᑦ ᐱᐅᓯᒋᐊᖅᑕᐅᖁᓪᓗᒍ 
ᐃᓕᓐᓂᐊᕐᓂᓕᕆᓂᖅ, ᐃᓅᓕᓴᐃᓂᕐᓗ ᐊᖏᕐᕋᕆᔭᐅᔪᓄᑦ ᖃᒡᓕᓂᖅᓴᐅᑎᓪᓗᒍ ᐊᒻᒪᓗ 
ᑲᒪᒋᔭᐅᓗᑎᒃ ᐃᒡᓗᑭᒃᓴᕐᓂᕐᒧᑦ ᐊᒡᓱᕈᕈᑎᒋᔭᐅᔪᑦ. 
 
ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎᐅᔪᖅ ᑮᑦ ᐱᑐᓴᓐ ᐃᒪᓐᓇ ᐅᖃᓚᐅᖅᑐᖅ, �ᓄᓇᕗᒥᐅᑦ 
ᐱᔪᒪᖕᒪᑕ ᐊᒻᒪᓗ ᐱᔭᕆᐊᖃᕐᖢᑎᒃ ᐊᔾᔨᖏᓐᓂᒃ ᑕᐃᒪᓐᓇ ᐱᐅᑎᒋᔪᓂᒃ ᑲᓇᑕᒥᐅᖃᑎᑦᑕ 
ᐱᔨᑦᓯᖅᑕᐅᓂᕆᕙᒃᑕᖏᓐᓂᒃ.  ᒐᕙᒪᒃᑯᑦ ᐱᓕᕆᔭᕆᐊᖃᓕᕐᒪᑕ ᐱᔪᒪᔭᖏᓐᓂᒃ ᐊᒻᒪ 
ᐃᓱᒫᓗᒍᑎᒋᔭᖏᓐᓂᒃ ᐃᓄᖁᑎᑦᑕ.� 
 
ᐊᕐᕕᐊᕐᒥᐅᑦ ᒪᓕᒐᓕᐅᖅᑎᖓ ᐊᒻᒪᓗ ᑐᓐᖓᓱᒃᑎᑦᑎᔨᒋᔭᕗᑦ ᑕᐃᕕᑦ ᐊᓚᕋᓚᒃ ᐃᒪᓐᓇ 
ᐅᖃᓚᐅᖅᑐᖅ, �ᓂᕈᐊᖅᑕᐅᓇᓱᒃᑎᓪᓗᖓ ᓯᕗᓪᓕᐅᔾᔨᓚᐅᖅᓯᒪᔪᖓ 
ᒪᑭᒪᑦᑎᐊᒃᑲᓐᓂᖅᑎᑦᑎᔪᒪᓂᐊᖅᖢᖓ ᐃᒻᒥᒃᑰᖅᑐᑦ ᓇᖕᒥᓂᕆᔭᐅᔪᑦ ᐱᓯᓂᓯᖏᓐᓂᒃ ᓄᓇᕗᒻᒥ.  
ᑖᓐᓇ ᑐᕋᒐᕋ ᑕᒪᑐᒪᓂ ᐱᓇᓱᐊᕈᓯᑦᑎᓐᓂ ᑲᑎᒪᑎᓪᓗᑕ ᐊᒃᓱᕉᑕᐅᑦᑎᐊᓚᐅᖅᑐᖅ.� 
 
ᓇᓗᓇᐃᖅᑕᐅᑦᑎᐊᖅᓯᒪᔪᓂᒃ ᑐᕌᒐᒃᓴᓂᒃ ᐋᖅᑭᒃᓱᐃᓚᐅᖅᑐᑦ ᑐᒡᓕᐊᓂ ᒪᓕᒐᓕᐅᖅᑏᑦ 
ᐱᓕᕆᐊᕆᔪᒪᓂᐊᖅᑕᖏᓐᓂᒃ ᐊᖏᕈᑕᐅᑦᑎᐊᓚᐅᖅᑐᓂᒃ ᐃᓘᓐᓇᖏᓐᓄᑦ.  ᐅᑯᐊᖑᕗᑦ: 
 
•  ᓄᓇᕗᒻᒥ ᑮᓇᐅᔭᓕᐅᕋᓱᐊᕈᑏᑦ ᐱᕙᓪᓕᐊᑎᒃᑲᓐᓂᕐᓗᒋᑦ, ᓇᖕᒥᓂᖅ ᐱᓕᕆᕝᕖᑦ ᐊᒻᒪᓗ 
ᐃᖅᑲᓇᐃᔮᒃᓴᑦ, ᐊᑐᓕᖅᑎᑦᑎᓗᓂ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᒪᑭᒪᐅᑏᑦ, ᓵᓐᖓᓗᒋᑦ 
ᐅᔭᕋᖕᓂᐊᕐᓂᖅ ᐊᒻᒪᓗ ᐊᓯᖏᑦ ᐱᕐᔪᐊᑦ ᐃᖅᑲᓇᐃᔭᕐᓂᕐᒧᑦ ᑐᕌᖓᔪᑦ, ᐃᓚᓕᐅᓪᓗᒋᑦ ᒥᖅᓱᒐᐃᑦ 
ᓴᓇᓐᖑᐊᒐᖅᑎᒍᓪᓗ ᑮᓇᐅᔭᓕᐅᕋᓱᐊᕈᑏᑦ ᐊᒻᒪᓗ ᐳᓚᕋᖅᑐᓕᕆᓂᖅ; 
 
•  ᓯᕗᓂᒃᓴᑦᑎᓐᓄᑦ ᑐᕌᖓᔪᑦ ᐃᖅᑲᓇᐃᔮᖅᑖᕆᔭᐅᔪᓐᓇᖅᑐᑦ ᒪᒃᑯᒃᑐᑦᑎᓐᓄᑦ ᑐᕌᖓᔪᑦ 
ᒪᑐᐃᒃᑲᓐᓂᕐᓗᒋᑦ, ᓴᖅᑭᑦᑎᓂᒃᑯᑦ ᓄᓇᕗᒻᒥ ᓴᓇᔨᓪᓚᕆᓄᑦ ᐃᓕᓐᓂᐊᕐᕕᒃᓴᒥᒃ ᑐᒡᓕᐊᓂ 
ᒪᓕᒐᓕᐅᖅᑏᑦ ᐃᓱᓕᕝᕕᒃᓴᖏᑦ ᑎᑭᓚᐅᖅᑎᓐᓇᒋᑦ; 

•  ᐃᓕᓐᓂᐊᕐᓂᓕᕆᓂᖅ ᓵᓐᖓᓂᖅᓴᐅᖁᓪᓗᒍ ᒪᒃᑯᒃᑐᓂᒃ ᒪᕐᕈᐃᖕᓂᒃ ᐅᖃᐅᓯᓖᖕᓂᒃ 
ᐱᔭᕇᖅᓯᕙᓪᓕᐊᑎᑦᑎᓗᑕ, ᐊᔪᓐᖏᑦᑎᐊᕐᓗᑎᒡᓗ ᐱᓕᒻᒪᒃᓯᒪᓂᐊᕐᒪᑕ ᐊᒻᒪᓗ 
ᖃᐅᔨᒪᑦᑎᐊᕐᓂᐊᕐᒪᑕ ᑲᔪᓯᔪᓐᓇᐅᑎᖃᕐᓗᑎᒃ ᖁᕝᕙᓯᖕᓂᖅᓴᓄᑦ ᐃᓕᓐᓂᐊᕐᕕᐊᓗᖕᓄᑦ 
ᐃᓕᓐᓂᐊᕆᐊᖃᑦᑕᕈᓐᓇᕐᓂᐊᕐᒪᑕ; 
 
•  ᐃᓄᐃᑦ ᐱᖅᑯᓯᖓᑦ ᓴᓐᖏᒃᑎᒋᐊᒃᑲᓐᓂᕐᓗᒍ ᐊᑐᖅᑕᐅᖃᑦᑕᕈᓐᓇᕐᓂᐊᕐᒪᑦ ᓯᕗᕚᑦᑎᓐᓄᑦ, 
ᑕᐃᒪᐃᓕᐅᕐᓗᑕᓗ ᐸᕐᓇᐅᑏᑦ ᐱᔭᕇᖅᓴᖅᑕᐅᓂᖏᑦᑎᒍᑦ ᓄᓇᕗᒻᒥ ᐃᓄᐃᑦ ᐃᓕᓐᓂᐊᕐᕕᖓᓐᓂᒃ 
ᓴᖅᑭᑦᑎᔾᔪᑕᐅᓂᐊᖅᑐᑦ; 
 
•  ᓄᓇᕗᒻᒥ ᐃᓄᐃᑦ ᐃᓕᖅᑯᓯᖏᑦᑕ ᐱᖅᑯᓯᖏᑦ ᔭᒐᔾᔭᐃᒃᑲᓐᓂᕐᓗᒋᑦ 
ᐊᑐᓕᖅᑎᑦᑎᕙᓪᓕᐊᓂᒃᑯᑦ ᐸᕐᓇᐅᑎᓂᒃ ᓄᓇᕗᒻᒥ ᐃᑦᑕᕐᓂᓴᖃᕐᕕᒃᓴᒧᑦ ᐊᒻᒪᓗ 
ᐅᑎᖅᑎᐅᖅᑲᕐᓗᒋᑦ ᓄᓇᕗᒻᒥ ᐃᓄᐃᑦ ᐱᖁᑎᑐᖃᖏᑦ ᓄᓇᕗᑦ ᓯᓚᑖᓂ ᐸᐸᑕᐅᔪᑦ; 
 
•  ᐃᓄᐃᑦ ᐱᐅᓯᖏᑕ ᐃᓕᖅᑯᓯᖏᑦ ᓴᖅᑭᔮᖅᑎᓪᓗᑎᒍ ᐊᒻᒪᓗ ᐃᓄᐃᑦ ᒐᕙᒪᒃᑯᒥᖕᓂᒃ 
ᓇᖕᒥᓂᖃᕐᓂᕐᒥᒃ ᐃᓱᒪᖃᖅᑎᓕᒡᓗᒋᑦ ᓇᓗᓇᐃᔭᐃᓂᒃᑯᑦ ᐊᖅᓴᓄ ᐊᑐᓕᖅᑎᑦᑎᓂᒃᑯᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐊᐅᓚᑦᑎᔾᔪᑕᐅᓂᐊᖅᑐᓂᒃ ᒐᕙᒪᒃᑯᑦ ᑕᖅᑲᐅᖓ ᐱᔨᑦᑎᕈᑎᖏᓐᓄᑦ; 
 
•  ᒪᓕᒐᓕᐅᖅᑏᑦ ᐃᑲᔪᖅᓱᓂᖏᑦ ᐋᓐᓂᐊᖃᕐᓇᓐᖏᑦᑐᓕᕆᓂᐅᑉ 
ᐋᖅᑭᒋᐊᖅᑕᐅᑦᑎᐊᒃᑲᓐᓂᕆᐊᖃᕐᓂᖓ ᓴᖅᑭᓪᓗᒍ, ᐃᓚᓕᐅᓪᓪᓗᒋᑦ ᐃᓐᓇᑐᖃᕐᓄᑦ 
ᓇᔪᒐᐅᕙᖕᓂᐊᖅᑐᑦ ᑲᒪᒋᔭᐅᕝᕕᒋᖃᑦᑕᕐᓂᐊᖅᑕᖏᑦ; 
 
•  ᐃᒡᓗᑭᒃᓴᓗᐊᕐᓂᖅ ᖃᓄᐃᓕᐅᕈᑎᒋᓇᓱᒡᓗᒍ ᐃᑲᔪᖅᓱᐃᓂᒃᑯᑦ ᓇᖕᒥᓂᖅ 
ᐃᒡᓗᑖᖅᑎᑦᑎᕙᓪᓕᐊᓂᖅ ᐊᒻᒪᓗ ᒐᕙᒪᒃᑯᑦ ᐱᓕᕆᐊᓐᖑᖅᑎᓯᒪᔭᖏᑦ ᒫᓐᓇ 
ᐱᐅᓯᒋᐊᖅᑎᒃᑲᓐᓂᕐᓗᒋᑦ, ᐃᓚᓕᐅᓪᓗᒋᑦ ᓄᓇᕗᑦ ᑐᓐᖓᕕᒃᑯᑦ ᑲᑐᔾᔨᖃᑎᒋᓗᒋᑦ ᐊᔭᐅᕆᓗᑎᒃ 
ᑲᓇᑕᐅᑉ ᒐᕙᒪᒃᑯᖏᓐᓂᒃ ᐊᑐᓕᖅᑎᑕᐅᕙᓪᓕᐊᔪᓐᓇᕐᓂᐊᕐᒪᑦ ᖁᓕᓄᑦ ᐊᕐᕌᒍᓄᑦ ᐃᒡᓗᓕᕆᓂᕐᒧᑦ 
ᐊᐅᓚᔾᔭᐃᒋᐊᕈᑏᑦ ᐸᕐᓇᐅᑎᖏᑦ; 
 
•  ᐊᐅᓚᑦᓯᑦᑎᐊᕐᓗᑎᒃ ᓄᓇᕗᑦ ᑮᓇᐅᔭᖁᑎᖏᓐᓂᒃ ᐊᑐᓕᖅᑎᑦᑎᕙᓪᓕᐊᑦᑎᐊᕐᓂᒃᑯᑦ 
ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᐊᑐᓕᖁᔭᓕᐊᕆᓚᐅᖅᑕᖏᓐᓂᒃ ᐊᒻᒪᓗ ᒪᓕᒐᓕᐅᕐᕕᐅᑉ 
ᑲᑎᒪᔨᕋᓛᖏᑦᑕ ᐊᑐᓕᖁᔭᓕᐊᕆᓚᐅᖅᑕᖏᓐᓂᒃ, ᐱᔾᔪᑎᓖᑦ ᑮᓇᐅᔭᑦ 
ᐊᐅᓚᑕᐅᑦᑎᐊᕆᐊᖃᕐᓂᖏᑦ ᒐᕙᒪᒃᑯᑦ ᐱᓕᕆᕝᕕᖏᓐᓂ ᐊᒻᒪᓗ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦᑕ 
ᑯᐊᐳᕇᓴᖏᓐᓄᑦ; 
 
•  ᕿᒥᕐᕈᓇᒡᓗᒋᑦ ᐱᖁᔭᕐᔪᐊᑦ ᐊᐅᓚᑦᑎᔾᔪᑕᐅᖃᑦᑕᖅᑐᑦ ᑭᐅᑦᑕᕐᓂᖅᓴᐅᓕᕈᓐᓇᕐᓂᐊᕐᒪᑕ 
ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᓄᓇᕗᑦ ᐃᓗᐊᓃᑦᑐᑦ; 
 
•  ᐋᖅᑭᒃᓯᓗᑕ ᐊᕗᖓᐅᔨᑯᑖᖕᓂᐊᖅᑐᓂᒃ ᐸᕐᓇᐅᑎᓂᒃ ᒪᑐᐃᖅᓯᒋᐊᕈᑕᐅᓂᐊᖅᑐᓂᒃ ᓄᑖᕐᒥᒃ 
ᒪᓕᒐᓕᐅᕐᕕᖕᒥ 2019 ᑐᖔᓂ;  ᐊᒻᒪᓗ 

ᐃᓚᒋᓪᓗᒍ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑕ ᑲᑎᒪᓂᖓᑦ, ᒪᓕᒐᓕᐅᖅᑎᑦ ᑲᑎᒪᖃᑎᖃᓚᐅᖅᑐᑦ 
ᓄᓇᓕᖕᓂ ᓯᕗᓕᖅᑎᓂᒃ ᐊᒻᒪᓗ ᒪᒃᑯᒃᑐᑦ ᑭᒡᒐᖅᑐᖅᑎᖏᓐᓂᒃ ᕿᒪᕉᑎᓯᒪᓪᓗᑎᒃ 
ᑲᑎᒪᓂᖃᖅᑎᓪᓗᒋᑦ.  ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑕ ᐃᒡᓯᕙᐅᑕᖓᑦ ᓕᕙᐃ ᐸᓇᐹᓯ ᐃᒪᓐᓇ 
ᐅᖃᓚᐅᖅᑐᖅ, �ᑲᑎᒪᓂᖃᖅᑎᓪᓗᒋᑦ ᐊᖓᔪᖅᑳᒃᑯᕕᐅᑉ ᓯᓚᑖᓂ ᐃᑲᔪᕐᓯᒻᒪᕆᒃᐸᖕᒥᖕᒪᑦ 
ᓂᕈᐊᖅᑕᐅᓯᒪᔪᓂᒃ ᑐᑭᓯᕚᓪᓕᖅᑎᑦᑎᖃᑦᑕᕐᒪᑕ ᐃᓱᒪᒋᔭᐅᔪᓂᒃ ᑭᓐᖒᒪᔭᐅᔪᓄᑦ 
ᓄᓇᕗᒥᐅᑕᓕᒫᓄᑦ.� 
 
ᑐᓐᖓᕕᒋᔭᐅᓗᓂ ᕿᒪᕉᑎᓯᒪᓪᓗᑎᒃ ᑲᑎᒪᓂᕆᔭᖓᑦ ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑕ, ᓄᓇᕗᒥ 
ᒥᓂᔅᑕᐃᑦ ᑲᑎᒪᔨᖏᑦ ᐱᔭᕇᕐᓯᔪᓐᓇᕐᓂᐊᓕᖅᐳᑦ ᐱᓇᓱᐊᖅᑕᕗᑦᑎᓐᓂ ᑕᐅᑐᓐᖑᐊᖅᑕᐅᔪᓄᑦ 
ᑎᑎᕋᕐᓯᒪᔪᓂᒃ ᐅᑭᐊᒃᓵᖑᓂᐊᖅᑐᖅ.  ᑖᒃᑯᐊ ᑎᑎᕋᕐᓯᒪᔪᑦ ᓴᖅᑭᑕᐅᓂᐊᖅᑐᑦ ᒪᓕᒐᓕᐅᖅᑎᑦ 
ᑲᑎᒪᔨᖏᓐᓄᑦ ᑲᑎᒪᕐᔪᐊᓕᖅᐸᑕ ᓄᕕᐱᕆᒥ. 
 

- 30 - 
 
ᑐᓴᕆᐊᒃᑲᓐᓂᕈᒪᒍᕕᑦ ᐅᑯᐊ ᑐᓴᕆᐊᕐᕕᒡᓴᐃᑦ: 
 
ᓕᐅᓇ ᐊᒡᓘᒃᑲᖅ, ᒪᓕᒐᓕᐅᖅᑎ - ᒐᕙᒪᒃᑯᑦ ᒪᓕᒐᓕᐅᕐᕕᖕᒥ ᓯᕗᒃᑲᖅᑕᖅᑎᖓ ᐊᒻᒪ 
ᓕᕙᐃ  ᐹᓇᐹᓯ, ᒪᓕᒐᓕᐅᖅᑎ - ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑕ ᐃᒡᓯᕙᐅᑕᖓᑦ 
 (867) 975-5000 
 
 


